
ABSTRAK 
 
 

Kajian ini bertujuan untuk membina Instrumen Pentaksiran Murid Berkeperluan Khas (IP-
MBK) berdasarkan permainan kategori serangan dalam Pendidikan Jasmani Tingkatan 
Dua. Asas pembinaan IP-MBK berdasarkan model Kitaran PDCA iaitu plan, do, check dan 
act. Reka bentuk kajian kes sekali dijalankan di 11 buah sekolah menengah yang 
menawarkan Program Pendidikan Khas Integrasi di daerah Kinta Utara, Perak. Sampel 
kajian seramai 17 orang guru Pendidikan Jasmani dan 65 orang murid berkeperluan khas 
dipilih melalui persampelan rawak bertujuan. Nilai kesahan panel pakar, kebolehpercayaan 
instrumen, objektiviti antara penguji serta kebolehpercayaan item soal selidik adalah pada 
tahap tinggi dan amat baik. Data dianalisis secara deskriptif menggunakan min, sisihan 
piawai dan peratusan. Analisis menggunakan Ujian-t menunjukkan tidak terdapat 
perbezaan yang signifikan terhadap pencapaian tahap penguasaan murid mengikut kategori 
sekolah dan jantina. Keputusan ANOVA sehala menunjukkan terdapat perbezaan yang 
signifikan pencapaian tahap penguasaan murid bagi permainan bola baling dan ragbi 
sentuh mengikut jenis kurang upaya. Berdasarkan ANOVA dua hala, tiada kesan utama 
dan kesan interaksi terhadap jenis kurang upaya dan jantina bagi permainan bola baling 
dan ragbi sentuh. Analisis korelasi menggunakan kaedah Pearson Product Moment pula 
menunjukkan terdapat hubungan yang sangat kuat dan signifikan antara pencapaian tahap 
penguasaan murid dalam permainan kategori serangan dan jenis kurang upaya (autisme, 
kurang upaya intelektual, lembam dan disleksia). Instrumen Pentaksiran Murid 
Berkeperluan Khas sesuai digunakan untuk mentaksir pencapaian tahap penguasaan murid 
bagi permainan kategori serangan. Penggunaan IP-MBK sebagai instrumen pentaksiran 
alternatif dapat melahirkan murid yang cergas, sihat, berkemahiran dan berpengetahuan, 
mampu bersosialisasi serta mengamalkan gaya hidup sihat. 

DEVELOPMENT AND USABILITY OF ASSESSMENT INSTRUMENT FOR 
SPECIAL NEEDS STUDENTS BASED ON INVASION CATEGORY  

GAME IN FORM TWO PHYSICAL EDUCATION  
 
 
 

ABSTRACT 
 

 
The purpose of this study is to develop an Assessment Instrument for Special Needs 
Students (AISNS) based on invasion category games in Form Two Physical Education. 
The AISNS is develop based on the PDCA Cycle model (plan, do, check and act). The 
research design was one-shot case study conducted in 11 secondary schools which offered 
Special Education Integration Program in Kinta Utara, Perak. Sample of the study 
consisted of 17 Physical Education teachers and 65 Form 2 students. The validity of 
AISNS, instrument reliability, inter-rater objectivity and questionnaire reliability are at a 
high level and very good. Descriptive data were analyzed using mean, standard deviation 
and percentage. Analysis using T-test showed that there is no significant difference in 
achievement of performance level by school category and gender. One-way ANOVA 
showed significant difference in achievement of performance level for handball and touch 
rugby according to the type of disability. Two-way ANOVA showed there is no main 
effects and interaction effects on type of disability and gender for handball and touch rugby. 
Correlation analysis using Pearson Product Moment showed a very strong and significant 
relationship between achievement of performance level in invasion category game and the 
type of disability (autism, intellectual disabilities, slow learner and dyslexia). The AISNS 
is suitable for assessing the achievement of performance level based on invasion category 
games. Using AISNS as an alternative assessment instrument can produce students who 
are active, healthy, skilled, knowledgeable, able to socialize and practice a healthy lifestyle. 

BAB 1 

 

 

 

  

PENGENALAN 

 

 

 

 

1.1 Pendahuluan 

 

Falsafah Pendidikan Kebangsaan mempunyai matlamat untuk memperkembangkan lagi 

potensi individu secara menyeluruh dan bersepadu untuk mewujudkan insan yang 

seimbang dan harmonis dari segi intelek, rohani, emosi dan jasmani berdasarkan 

kepercayaan dan kepatuhan kepada Tuhan (Bahagian Pembangunan Kurikulum, 2016). 

Pernyataan yang dipetik dalam Falsafah Pendidikan Kebangsaan ini jelas menunjukkan 

komitmen yang tinggi oleh pihak kerajaan dalam usaha untuk meningkatkan martabat 

pendidikan di negara ini.  

Usaha untuk memartabatkan pendidikan turut melibatkan murid berkeperluan khas. 

Perkara ini boleh dirujuk dalam pernyataan Dasar Pendidikan Kebangsaan: 

 

Pendidikan khas diwujudkan untuk memenuhi keperluan pendidikan murid 

berkeperluan khas yang telah dikenal pasti mempunyai kurang upaya penglihatan, 

kurang upaya pendengaran, masalah pembelajaran, kurang upaya fizikal dan 

kurang upaya pelbagai di peringkat prasekolah, rendah, menengah dan lepas 

menengah. Pendidikan bagi murid berkeperluan khas dilaksanakan di sekolah 

pendidikan khas, Program Pendidikan Khas Integrasi dan Program Pendidikan 

Inklusif. Di peringkat menengah, Kementerian Pendidikan Malaysia menyediakan 

pendidikan berasaskan akademik atau vokasional bagi murid berkeperluan khas. 

(Kementerian Pendidikan Malaysia, 2012a, p. 21). 

 

Berteraskan Dasar Pendidikan Kebangsaan, maka Program Pendidikan Khas 

Integrasi (PPKI) telah diperkenalkan. Sejarah bermula pada tahun 1962 dengan penubuhan 

PPKI (Rancangan Percantuman) bagi pendidikan kanak-kanak kurang upaya penglihatan 

di sekolah rendah dan menengah yang terpilih (Kementerian Pendidikan Malaysia, 2018b). 

Tujuan PPKI ditubuhkan adalah untuk memberi peluang kepada semua murid berkeperluan 

khas untuk menerima akses pendidikan yang releven dan sesuai. Selain itu, bakat dan 

potensi murid berkeperluan khas turut diperkembangkan melalui pendidikan vokasional 

bagi menghasilkan insan yang berkemahiran ke arah peningkatan kualiti hidup 

(Kementerian Pendidikan Malaysia, 2018c). 

Sementara itu, murid berkeperluan khas juga diberi peluang untuk mengikuti 

program intervensi awal agar tahap keupayaan mereka dapat dioptimumkan. Malah, 

mereka turut disediakan peluang untuk mengikuti program pendidikan yang menjurus 

kepada peningkatan potensi sedia ada bagi melahirkan kumpulan separuh mahir dan 

seterusnya menjadi aset kepada negara (Kementerian Pendidikan Malaysia, 2013). 

 

Bagi meningkatkan potensi murid, Kementerian Pendidikan Malaysia (KPM) telah 

memperkenalkan kurikulum baharu secara berperingkat. Kurikulum Standard Sekolah 

Rendah melibatkan pelaksanaan di sekolah rendah manakala Kurikulum Standard Sekolah 

Menengah (KSSM) untuk peringkat sekolah menengah (Kementerian Pendidikan 

Malaysia, 2013). Pelaksanaan kurikulum baharu ini turut melibatkan murid berkeperluan 

khas. 

 

Menurut Kementerian Pendidikan Malaysia (2013), penjajaran semula kurikulum 

sekolah rendah dan menengah diselaraskan dengan standard antarabangsa. Penyediaan 

kurikulum ini dapat melahirkan murid berkemahiran dan boleh bersaing di peringkat 

global. Kurikulum ini turut memberi tumpuan kepada dimensi intelek, rohani, emosi dan 

fizikal setiap murid, serta menekankan aplikasi pengetahuan dan perkembangan kemahiran 

berfikir secara kritis, kreatif dan inovatif. 

 

Kejayaan sesuatu sistem pendidikan dinilai berdasarkan kualiti kemenjadian murid. 

Oleh itu, KPM bertekad untuk meletakkan Malaysia dalam kelompok teratas dunia 

(Kementerian Pendidikan Malaysia, 2013). Selaras dengan hasrat ini, kementerian turut 

memastikan pentaksiran dilaksanakan secara holistik melalui peperiksaan awam dan 

Pentaksiran Berasaskan Sekolah. 

 

Pelaksanaan Pentaksiran Berasaskan Sekolah bukan sahaja mentaksir 

kebijaksanaan akal fikiran semata-mata malah merangkumi aspek kecerdasan emosi, 

kecergasan fizikal serta nilai dan budi pekerti yang terkandung dalam Falsafah Pendidikan 

Kebangsaan. Menurut Kementerian Pendidikan Malaysia (2013), kerajaan akan 

meningkatkan kerangka pentaksiran bagi menambahkan item yang menguji kemahiran 

berfikir aras tinggi dan bergerak ke arah menggunakan rujukan standard dalam Pentaksiran 

Berasaskan Sekolah. 

 

Menurut Bahagian Pembangunan Kurikulum (2019), Pentaksiran Berasaskan 

Sekolah terdiri daripada dua kategori iaitu akademik dan bukan akademik. Kategori 

akademik terdiri daripada Pentaksiran Pusat dan Pentaksiran Sekolah, manakala kategori 

bukan akademik terdiri daripada Pentaksiran Aktiviti Jasmani, Sukan dan Kokurikulum 

dan Pentaksiran Psikometrik. 

 

 

1.2 Latar Belakang Kajian  

 

Kurikulum baharu berasaskan kepada standard telah diperkenalkan di peringkat sekolah 

rendah pada 2011 manakala di peringkat sekolah menengah pada 2017 (Kementerian 

Pendidikan Malaysia, 2013). Kurikulum dan pentaksiran yang diperkenalkan ini adalah 

selaras dengan tanda aras antarabangsa bagi memastikan murid memperoleh pengetahuan 

dan kemahiran yang diperlukan.  

 

 Pelaksanaan kurikulum baharu ini turut melibatkan murid di Program Pendidikan 

Khas Integrasi. Penyediaan kurikulum bagi murid berkeperluan khas mestilah sesuai 

dengan tahap mereka. Ini selaras dengan kenyataan Warta Kerajaan Persekutuan (2013), 

iaitu mana-mana individu yang terlibat dalam pelaksanaan pendidikan khas hendaklah 

menggunakan kurikulum pendidikan khas. Dengan adanya kurikulum yang relevan, ia 

berupaya untuk menjadi pemangkin kepada proses kemenjadian murid yang lebih 

cemerlang.  

  

 Pada tahun 2016, istilah Pentaksiran Sekolah telah dikenali sebagai Pentaksiran 

Bilik Darjah (PBD). Menurut Bahagian Pembangunan Kurikulum (2019), pelaksanaan 

PBD telah mengekalkan semua konsep Pentaksiran Sekolah dimana amalan pentaksiran 

berasaskan standard bagi semua mata pelajaran perlu dilaksanakan. Pentaksiran ini boleh 

dilaksanakan secara formatif dan sumatif. Ia dilaksanakan sepenuhnya oleh guru dan pihak 

sekolah bermula dari aspek perancangan, pembinaan item dan instrumen pentaksiran, 

pentadbiran, pemeriksaan atau penskoran, perekodan dan pelaporan (Lembaga Peperiksaan 

Malaysia, 2012).  

 

Oleh hal yang demikian, guru memerlukan pengetahuan, kemahiran dan latihan 

secukupnya untuk melaksanakan pentaksiran tersebut. Menurut Gardner et al. (2008), 

proses pentaksiran bukanlah perkara baharu dalam pendidikan, namun ia menjadi 

kebimbangan kepada guru dan pentadbir sekolah terutama semasa melaksanakannya. 

Situasi sebegini perlu diberi perhatian serius agar matlamat pelaksanaan KSSM Pendidikan 

Khas ini dapat memenuhi hasrat yang terkandung dalam Falsafah Pendidikan Kebangsaan.  

 

 

1.3 Penyataan Masalah 

 

Merujuk kepada Kementerian Pendidikan Malaysia (2018a), PPKI diwujudkan untuk 

memberi peluang kepada murid agar dapat mengikuti program pendidikan yang menjurus 

kepada peningkatan potensi sedia ada bagi melahirkan kumpulan separuh mahir dan 

seterusnya menjadi aset kepada negara. Murid berkeperluan khas yang berpotensi 

disarankan untuk ditempatkan secara inklusif di kelas arus perdana. Oleh yang demikian, 

prestasi murid perlu diukur dan ditaksir dengan tepat agar dapat menyerlahkan potensi diri 

mereka. Namun, terdapat beberapa permasalahan yang boleh menjejaskan usaha untuk 

memastikan pentaksiran yang sesuai dan tepat dibuat terhadap mereka.  

 

Isu pertama ialah berkaitan tahap kefahaman guru. Berdasarkan Laporan Awal 

Pelan Pembangunan Pendidikan Malaysia 2013 - 2025, “pelaksanaan pentaksiran 

berasaskan sekolah menunjukkan guru masih belum memahami dan menguasai 

sepenuhnya perubahan yang berlaku” (Kementerian Pendidikan Malaysia, 2012b, p. 4-4). 

Seterusnya, dapatan kajian oleh Arsaythamby et al. (2015) turut menunjukkan guru masih 

tidak jelas dalam pelbagai aspek pentaksiran termasuk tujuan, masa pelaksanaan, teknik 

melaksana, membuat pemerhatian, mengumpul, merekod, mentafsir dan menggunakan 

maklumat pentaksiran untuk membuat keputusan berkaitan proses pengajaran dan 

pembelajaran (PdP). Dapatan kajian oleh Lembaga Peperiksaan Malaysia (2014) pula 

menyatakan kepelbagaian tahap kefahaman guru tentang konsep PBD adalah disebabkan 

oleh kekurangan sumber maklumat.  

 

Isu kedua ialah berkaitan dengan beban tugas. Berdasarkan kepada laporan 

Lembaga Peperiksaan Malaysia (2013), pelaksanaan PBD menyebabkan bebanan tugas 

guru semakin bertambah. Seterusnya, merujuk kepada laporan Lembaga Peperiksaan 

Malaysia (2014), punca bebanan tugas guru bertambah adalah disebabkan pengurusan fail 

yang banyak. Laporan tersebut turut melaporkan bahawa terdapat cadangan daripada guru-

guru di negeri Selangor, Wilayah Persekutuan Kuala Lumpur dan Perak agar pengurusan 

evidens bagi pentaksiran dipermudahkan.   

 

Isu ketiga ialah berkaitan dengan tahap kompetensi guru. Menurut Bahagian 

Pendidikan Khas (2015), antara prosedur pembukaan sesebuah PPKI ialah guru  mestilah 

terlatih dalam bidang pendidikan khas. Namun, merujuk kepada Kementerian Pendidikan 

Malaysia (2012b), program ini mengalami kekurangan sumber guru yang berkelayakan. 

Situasi yang sama turut berlaku bagi mata pelajaran PJ dimana ia diajar oleh guru yang 

bukan opsyen PJ. Di negeri Perak misalnya, terdapat seramai 233 orang guru mengajar 

mata pelajaran PJ, tetapi hanya seramai 10 orang guru berkelulusan dalam bidang PJ. (Unit 

Pendidikan Khas, 2018). Kekurangan guru opsyen yang mengajar mata pelajaran PJ boleh 

menjejaskan proses pelaksanaan PdP dan pentaksiran terhadap murid berkeperluan khas. 

Walaupun guru tersebut adalah terlatih dalam bidang pendidikan khas, namun penguasaan 

pedagogi dalam pengajaran PJ juga memainkan peranan penting yang perlu diberi 

perhatian. Kenyataan ini selaras dengan Julismah dan Syed Kamaruzaman (2012) yang 

menyatakan mata pelajaran PJ di sekolah menengah sepatutnya diajar oleh guru yang 

berkelulusan dalam bidang PJ. 

 

Isu keempat ialah berkaitan kesukaran membina instrumen pentaksiran. 

Berdasarkan Kementerian Pendidikan Malaysia (2012b), guru menghadapi kesukaran 

untuk membentuk instrumen pentaksiran. Selain itu, merujuk kepada laporan  Lembaga 

Peperiksaan Malaysia (2014), guru menghadapi kesukaran membentuk instrumen 

pentaksiran disebabkan mereka masih kurang jelas untuk melaksanakan pentaksiran 

berasaskan standard prestasi. Berdasarkan laporan tersebut, responden turut menyarankan 

agar dokumen standard prestasi dipermudahkan dan mesra pengguna. Sekiranya 

permasalahan ini tidak diatasi, besar kemungkinan guru akan membuat pentaksiran yang 

kurang tepat terhadap pencapaian tahap penguasaan murid. Perkara sebegini boleh 

menjejaskan matlamat pelaksanaan PBD. 

 

Isu kelima ialah berkaitan kekurangan sumber rujukan. Berdasarkan laporan 

Lembaga Peperiksaan Malaysia (2014), sumber rujukan berkaitan PBD dan instrumen 

pentaksiran masih belum mencukupi. Menurut Liza (2017) pula, walaupun telah 

dibekalkan dengan sumber rujukan misalnya buku teks, namun instrumen pentaksiran 

adalah tidak holistik, tidak lengkap dan tidak menyeluruh. Kekurangan sumber rujukan 

boleh menjejaskan tahap keberkesanan pentaksiran terhadap murid. 

Berdasarkan permasalahan di atas, penyelidik telah mengambil inisiatif untuk 

membina Instrumen Pentaksiran Murid Berkeperluan Khas (IP-MBK). Instrumen 

pentaksiran yang lengkap diharapkan dapat digunakan untuk mengukur pencapaian tahap 

penguasaan murid dengan lebih tepat. Amalan pentaksiran yang tepat berupaya membantu 

guru membuat penambahbaikan bagi tujuan meningkatkan mutu pengajaran dan 

pembelajaran (Fakhri  & Mohd Isha, 2016).  

 

 

1.4 Tujuan Kajian  

 

Secara amnya, penyelidikan ini dijalankan bertujuan untuk membina Instrumen 

Pentaksiran Murid Berkeperluan Khas berdasarkan permainan kategori serangan dalam 

Pendidikan Jasmani Tingkatan Dua. 

 

 

1.4.1 Objektif Kajian  

 

Berdasarkan tujuan kajian, beberapa objektif kajian telah dibina seperti berikut: 

 

i. Menentukan nilai kesahan dan kebolehpercayaan Instrumen Pentaksiran Murid 

Berkeperluan Khas bagi permainan kategori serangan dalam Pendidikan Jasmani 

Tingkatan Dua. 

ii. Mengenal pasti tahap pencapaian psikomotor, kognitif dan afektif murid 

menggunakan Instrumen Pentaksiran Murid Berkeperluan Khas bagi permainan 

kategori serangan dalam Pendidikan Jasmani Tingkatan Dua. 

 

iii. Menentukan perbezaan pencapaian tahap penguasaan murid menggunakan 

Instrumen Pentaksiran Murid Berkeperluan Khas bagi permainan kategori serangan 

dalam Pendidikan Jasmani Tingkatan Dua mengikut kategori sekolah dan jantina. 

 

iv. Menentukan perbezaan pencapaian tahap penguasaan murid menggunakan 

Instrumen Pentaksiran Murid Berkeperluan Khas bagi permainan kategori serangan 

dalam Pendidikan Jasmani Tingkatan Dua mengikut jenis kurang upaya. 

 

v. Menentukan perbezaan pencapaian tahap penguasaan antara jantina murid 

berdasarkan jenis kurang upaya menggunakan Instrumen Pentaksiran Murid 

Berkeperluan Khas bagi permainan kategori serangan dalam Pendidikan Jasmani 

Tingkatan Dua. 

 

vi. Menganalisis hubungan antara pencapaian tahap penguasaan murid dan jenis 

kurang upaya menggunakan Instrumen Pentaksiran Murid Berkeperluan Khas bagi 

permainan kategori serangan dalam Pendidikan Jasmani Tingkatan Dua. 

vii. Menilai persetujuan guru terhadap penggunaan Instrumen Pentaksiran Murid 

Berkeperluan Khas bagi permainan kategori serangan dalam Pendidikan Jasmani 

Tingkatan Dua. 

 

 

1.4.2 Persoalan Kajian  

 

i. Berapakah nilai kesahan dan kebolehpercayaan Instrumen Pentaksiran Murid 

Berkeperluan Khas bagi permainan kategori serangan dalam Pendidikan Jasmani 

Tingkatan Dua? 

 

ii. Sejauhmanakah tahap pencapaian psikomotor, kognitif dan afektif murid 

menggunakan Instrumen Pentaksiran Murid Berkeperluan Khas bagi permainan 

kategori serangan dalam Pendidikan Jasmani Tingkatan Dua? 

 

iii. Adakah terdapat perbezaan pencapaian tahap penguasaan murid menggunakan 

Instrumen Pentaksiran Murid Berkeperluan Khas bagi permainan kategori serangan 

dalam Pendidikan Jasmani Tingkatan Dua mengikut kategori sekolah dan jantina? 

 

Ho1  Tidak terdapat perbezaan yang signifikan pencapaian tahap penguasaan 

murid bagi permainan kategori serangan mengikut kategori sekolah. 

Ho2  Tidak terdapat perbezaan yang signifikan pencapaian tahap penguasaan 

murid bagi permainan kategori serangan mengikut kategori jantina. 

 

iv. Adakah terdapat perbezaan pencapaian tahap penguasaan murid menggunakan 

Instrumen Pentaksiran Murid Berkeperluan Khas bagi permainan kategori serangan 

dalam Pendidikan Jasmani Tingkatan Dua mengikut jenis kurang upaya? 

 

Ho3  Tidak terdapat perbezaan yang signifikan pencapaian tahap penguasaan 

murid bagi permainan kategori serangan mengikut jenis kurang upaya. 

 

v. Adakah terdapat perbezaan pencapaian tahap penguasaan antara jantina murid 

berdasarkan jenis kurang upaya menggunakan Instrumen Pentaksiran Murid 

Berkeperluan Khas bagi permainan kategori serangan dalam Pendidikan Jasmani 

Tingkatan Dua? 

 

Ho4  Tidak terdapat perbezaan yang signifikan pencapaian tahap penguasaan 

antara murid lelaki dan perempuan bagi kategori kurang upaya intelektual, 

lembam dan disleksia. 

 

vi. Wujudkah hubungan antara pencapaian tahap penguasaan murid dan jenis kurang 

upaya menggunakan Instrumen Pentaksiran Murid Berkeperluan Khas bagi 

permainan kategori serangan dalam Pendidikan Jasmani Tingkatan Dua? 

Ho5  Tidak terdapat hubungan yang kuat dan signifikan antara pencapaian tahap 

penguasaan murid bagi permainan kategori serangan dan jenis kurang 

upaya. 

 

vii. Sejauhmanakah persetujuan guru terhadap penggunaan Instrumen Pentaksiran 

Murid Berkeperluan Khas bagi permainan kategori serangan dalam Pendidikan 

Jasmani Tingkatan Dua? 

 

 

1.5 Kepentingan Kajian 

 

Berdasarkan kenyataan Kementerian Pendidikan Malaysia (2018a, 2019), nisbah murid 

berkeperluan khas berbanding murid arus perdana adalah 1:60. Walaupun nisbah murid 

berkeperluan khas lebih kecil berbanding murid normal, mereka juga berhak untuk 

mendapat kesamarataan akses kepada pendidikan berkualiti, sebagaimana yang telah 

dinyatakan dalam Peraturan-peraturan Pendidikan (Pendidikan Khas) (Warta Kerajaan 

Persekutuan, 2013). 

 

Elemen asas pentaksiran yang diterapkan dalam IP-MBK dapat membantu guru 

untuk memahami dan menguasai kemahiran untuk melaksanakan PBD dengan berkesan. 

Perkara sebegini secara tidak langsung berupaya menyumbang ke arah hasrat KPM untuk 

mentransformasikan profesion keguruan sebagai profesion pilihan. Peningkatan tahap 

profesionalisme guru terutama dalam pelaksanaan PdP dan amalan pentaksiran yang 

berkesan secara tidak langsung dapat dijadikan rujukan pihak pentadbir sekolah dalam 

proses menilai guru sebagai calon guru cemerlang dan juga penilaian prestasi tahunan. 

Pihak pentadbir boleh menjadikan instrumen pentaksiran ini sebagai satu dokumen rujukan 

dan indeks prestasi dalam proses penilaian pengajaran guru. 

 

Program Pendidikan Khas Integrasi perlu diteruskan dan diperkasakan walaupun 

terdapat kekangan dalam aspek kekurangan sumber guru yang berkelayakan. Instrumen 

pentaksiran ini sesuai untuk dijadikan panduan dan rujukan kepada guru dalam proses 

membuat pentaksiran pembelajaran murid secara holistik. Panduan yang terarah ini secara 

tidak langsung dapat membantu guru menentukan pencapaian tahap penguasaan murid. 

Laporan standard prestasi serta bukti pentaksiran yang lengkap bagi setiap murid dapat 

membolehkan ibu bapa mengetahui tahap perkembangan dan pencapaian anak mereka dari 

semasa ke semasa. Tindakan susulan yang sewajarnya boleh diambil lebih awal bagi 

mengelakkan murid mengalami masalah keciciran dalam pembelajaran. Pembelajaran 

yang berkualiti diharapkan dapat menghasilkan murid berkeperluan khas yang cergas, 

sihat, berkemahiran dan berpengetahuan serta mengamalkan gaya hidup sihat ke arah 

menjalani dan mencapai kesejahteraan hidup serta mampu bersosialisasi (Bahagian 

Pembangunan Kurikulum, 2016). 

 

Kajian ini boleh dijadikan sebagai rujukan oleh penulis dan penyelidik, 

terutamanya jika mereka ingin melaksanakan kajian dalam bidang pentaksiran dan TGfU. 

Sepanjang tempoh menjalankan kajian, penyelidik sangat sukar untuk menemui kajian 

berkaitan PJ bagi murid berkeperluan khas. Selari dengan hasrat KPM yang ingin 

menyediakan kesamarataan akses kepada pendidikan berkualiti bertaraf antarabangsa, 

adalah wajar penyelidikan terhadap murid berkeperluan khas diperbanyakkan.  

 

Buku panduan pelaksanaan PBD disediakan untuk memberi kefahaman dan 

membantu pentadbir sekolah dan guru dalam melaksanakan pentaksiran bagi mendapatkan 

maklum balas berkaitan perkembangan pembelajaran murid dan keberkesanan pedagogi 

(Bahagian Pembangunan Kurikulum, 2018). Namun, buku panduan tersebut hanya 

memberi contoh pentaksiran secara am dan tidak menyeluruh. Kajian ini turut boleh 

dijadikan panduan asas kepada Bahagian Pembangunan Kurikulum mahupun Lembaga 

Peperiksaan Malaysia sekiranya ingin menghasilkan panduan penyediaan item atau modul 

pentaksiran secara khusus bagi mata pelajaran PJ. 

 

 

1.6 Batasan Kajian 

 

Batasan kajian mewakili kelemahan dalam kajian yang boleh mempengaruhi hasil dan 

kesimpulan dalam kajian (Ross & Zaidi, 2019). Kajian ini mempunyai beberapa batasan 

yang tidak dapat dikawal oleh penyelidik. Pentaksiran berasaskan kepada standard prestasi 

yang diterapkan dalam KSSM Pendidikan Khas merupakan kaedah baharu yang diterapkan 

dalam sistem pendidikan negara. Rujukan khusus pentaksiran dalam PJ bagi murid 

berkeperluan khas sama ada di dalam atau luar negara amatlah terhad. Kenyataan ini 

disokong oleh Lidor dan Hutzler (2019) yang menyatakan sehingga kini hanya terdapat 

sedikit kajian berkaitan murid berkeperluan khas. 

Murid berkeperluan khas didapati kerap tidak hadir ke sekolah. Menurut Rosida 

(2013), kebiasaannya murid tidak hadir ke sekolah disebabkan masalah pengangkutan dan 

masalah kesihatan. Situasi sebegini secara tidak langsung dapat menjejaskan bilangan 

murid yang dapat ditaksir sepenuhnya. Seseorang murid itu perlu mengikuti sesi PdP PJ 

secara berterusan agar pentaksiran dapat dilakukan secara menyeluruh.  

 

Kekangan masa merupakan faktor yang turut diberikan perhatian. Kepelbagaian 

personaliti murid boleh mempengaruhi kelancaran sesi PdP. Kesannya, kemungkinan sesi 

PdP yang dirancang tidak dapat dilaksanakan sepenuhnya. Sebagai alternatif, guru 

digalakkan untuk menggunakan khidmat bantuan daripada Pembantu Pengurusan Murid. 

Menurut Bahagian Pendidikan Khas (2015), Pembantu Pengurusan Murid mereka boleh 

turut sama membantu guru untuk mengurus masalah tingkah laku murid semasa sesi PdP, 

membantu menguruskan murid semasa aktiviti dan membantu memegang tangan murid 

untuk aktiviti psikomotor halus dan kasar. 

 

Kajian ini adalah terhad kepada objektif dan persoalan kajian yang telah ditetapkan. 

Aspek yang menjadi persoalan kajian seperti IP-MBK, permainan kategori serangan dan 

PJ adalah terbatas kepada apa yang didefinisikan secara operasional sahaja. Pembinaan IP-

MBK dengan bantuan panel pakar yang telah dilantik bagi menjamin kesahan dan 

kebolehpercayaan adalah bersesuaian dengan murid berkeperluan khas di negara ini. 

Dapatan kajian terbatas kepada penggunaan sampel kajian yang terdiri daripada murid 

Tingkatan Dua di 11 buah sekolah menengah terpilih dalam daerah Kinta Utara, Perak. 

Pemboleh ubah yang digunakan bagi menjawab persoalan kajian adalah terhad kepada apa 

yang dinyatakan dalam kajian ini sahaja. 

 

 

1.7 Definisi Operasional  

 

Definisi operasional ialah definisi yang menentukan tatacara atau operasi yang akan diikuti 

dalam menghasilkan atau mengukur sesuatu konsep (Ary et al., 2010). Definisi operasional 

bagi kajian ini adalah seperti berikut: 

 

 

1.7.1 Pembinaan 

 

Menurut Kamus Dewan (2010), definisi pembinaan merujuk kepada perbuatan yang 

melibatkan sesuatu kegiatan dan usaha untuk membina, mendirikan serta membangunkan. 

Dalam konteks kajian ini, penyelidik membina IP-MBK yang mengandungi panduan am 

guru, rancangan pengajaran harian, soalan pengukuhan, jadual spesifikasi ujian, borang 

senarai semak tahap penguasaan dan soal selidik persetujuan guru. 

1.7.2 Kebolehgunaan 

 

Menurut Neilson (2012), kebolehgunaan didefinisikan sebagai seberapa mudah dan 

menyenangkan sesuatu produk itu boleh digunakan. Sebagai contoh, seseorang 

menghasilkan reka bentuk produk baharu dan ia dapat digunakan dengan mudah dan ciri-

ciri yang terdapat pada produk tersebut dapat menyenangkan kerja. Instrumen Pentaksiran 

Murid Berkeperluan Khas yang dibina diharapkan mempunyai tahap kebolehgunaan yang 

tinggi agar berupaya untuk mentaksir tahap penguasaan murid dengan lebih tepat. 

 

 

1.7.3 Instrumen Pentaksiran Murid Berkeperluan Khas 

 

Instrumen Pentaksiran Murid Berkeperluan Khas merujuk kepada gabungan beberapa 

instrumen iaitu panduan am guru, rancangan pengajaran harian (RPH), jadual spesifikasi 

ujian, soalan pengukuhan dan borang senarai semak tahap penguasaan. Kandungan IP-

MBK berfokuskan kepada perancangan sesi PdP serta pelaksanaan pentaksiran bagi 

kemahiran asas permainan kateogri serangan berdasarkan kepada pernyataan standard 

kandungan, standard pembelajaran serta standard prestasi yang terdapat dalam DSKP 

PJPK Pendidikan Khas Tingkatan Dua. 

1.7.4 Murid Berkeperluan Khas  

 

Murid berkeperluan khas adalah murid yang diperakukan oleh pengamal perubatan, ahli 

optik, ahli audiologi atau ahli psikologi mengikut mana-mana yang berkenaan, sama ada 

dalam perkhidmatan kerajaan atau swasta sebagai murid yang mempunyai ketidakupayaan 

penglihatan, ketidakupayaan pendengaran, ketidakupayaan pertuturan, ketidakupayaan 

fizikal, masalah pembelajaran atau mana-mana kombinasi ketidakupayaan (Bahagian 

Pendidikan Khas, 2015; Warta Kerajaan Persekutuan, 2013).  

 

Murid berkeperluan khas terdiri daripada beberapa kategori kurang upaya. 

Berdasarkan Kementerian Pendidikan Malaysia (2018a), kategori kurang upaya terdiri 

daripada kurang upaya fizikal, pelbagai, pendengaran, penglihatan, pertuturan dan masalah 

pembelajaran. Skop kajian ini hanya melibatkan kategori masalah pembelajaran. 

Kenyataan berikut menerangkan definisi masalah pembelajaran: 

 

Masalah pembelajaran dianggap sebagai masalah neurologi. Ianya berkaitan 

dengan cara otak menerima, memproses, menganalisis dan menyimpan maklumat. 

Masalah pembelajaran merupakan kecelaruan dalam satu atau lebih daripada satu 

proses psikologi yang melibatkan kefahaman, penggunaan bahasa lisan atau 

bertulis. Kecelaruan ini boleh menjejaskan keupayaan mendengar, berfikir, 

bertutur, membaca, menulis, mengeja atau mengira. Masalah pembelajaran 

termasuklah masalah pembelajaran akademik, bahasa, ingatan, sosioemosi, 

kemahiran motor dan koordinasi serta hiperaktif. Kategori murid-murid masalah 

pembelajaran seperti disleksia, attention deficit hyperactivity disorder, slow 

learner, autisme, sindrom down terencat akal ringan (Bahagian Pendidikan Khas, 

2015, p. 5). 

 

Kajian ini hanya bertumpu kepada murid masalah pembelajaran terdiri daripada 

pelbagai jenis kurang upaya. Jenis kurang upaya murid adalah terdiri daripada attention 

deficit hyperactivity disorder (ADHD), autisme, kurang upaya intelektual, lembam, 

sindrom down, disleksia dan lain-lain (Kementerian Pendidikan Malaysia, 2018a).  

 

Murid berkeperluan khas merupakan murid yang sedang mengikuti sesi 

persekolahan di sekolah menengah yang menawarkan PPKI. Program Pendidikan Khas 

Integrasi merupakan program pendidikan yang hanya dihadiri oleh murid berkeperluan 

khas di sekolah kerajaan dan sekolah bantuan kerajaan (Kementerian Pendidikan Malaysia, 

2018c).  

 

 

1.7.5 Permainan Kategori Serangan 

 

Tafsiran permainan kategori serangan adalah merujuk kepada kandungan DSKP PJPK 

Pendidikan Khas Tingkatan Dua. Kemahiran asas permainan bagi kategori serangan terdiri 

daripada permainan bola baling dan ragbi sentuh. Semasa guru merancang dan 

melaksanakan sesi PdP PJ, mereka menggunakan Aspek 1 (kemahiran pergerakan – 

domain psikomotor), Aspek 2 (kemahiran aplikasi pengetahuan meningkatkan kecergasan 

– domain kognitif) dan Aspek 5 (kesukanan – domain afektif) secara serentak (Bahagian 

Pembangunan Kurikulum, 2018).  

 

Aktiviti permainan kecil yang terdapat dalam RPH telah dibina berdasarkan enam 

langkah asas pengajaran model TGfU oleh Bunker dan Thorpe (1982) iaitu bentuk 

permainan, apresiasi permainan, kesedaran taktikal, kesesuaian membuat keputusan, 

pelaksanaan kemahiran dan prestasi perlakuan. Setiap langkah pengajaran yang 

dicadangkan adalah menepati konsep pengajaran berasaskan model TGfU. 

 

 

1.7.6 Pendidikan Jasmani 

 

Kandungan DSKP PJPK Pendidikan Khas berfokuskan kepada kemahiran asas pergerakan 

tubuh badan, permainan, sukan, rekreasi dan kesenggangan; membina kecergasan fizikal 

berdasarkan konsep kecergasan berlandaskan kesihatan dan memupuk elemen 

keselamatan, tanggungjawab kendiri, interaksi sosial semasa melakukan aktiviti fizikal 

serta amalan etika dalam sukan (Bahagian Pembangunan Kurikulum, 2016). Merujuk 

kepada kajian ini, pelaksanaan PdP PJ adalah berdasarkan kepada tajuk kemahiran asas 

permainan kategori serangan iaitu bola baling dan ragbi sentuh. 

 

Masa yang diperuntukkan bagi setiap sesi PdP PJ adalah selama satu jam seminggu 

(Bahagian Pembangunan Kurikulum, 2018). Pihak KPM turut mengeluarkan garis 

panduan pelaksanaan mata pelajaran Pendidikan Jasmani. Berdasarkan Surat Pekeliling 

Ikhtisas Bilangan 9 2016: 

 

Sekolah sesi pagi dan tidak mempunyai gimnasium atau dewan berbumbung, PdP 

PJ hendaklah diajar sebelum waktu rehat. Manakala sekolah sesi petang pula, mata 

pelajaran ini hendaklah diajar selepas jam empat petang. Tujuannya bagi 

mengelakkan murid terdedah kepada cahaya matahari terik yang boleh 

menyebabkan kemalangan berpunca dari haba dan suhu persekitaran yang tinggi 

(Kementerian Pendidikan Malaysia, 2016, Lampiran 7). 

 

Pelaksanaan sesi PdP PJ selama satu jam atau bersamaan 2 waktu seminggu adalah 

berdasarkan kepada jadual waktu peribadi guru. Semua murid yang diajar oleh guru 

berkenaan merupakan sampel kajian (intact sampling). Khidmat bantuan daripada 

Pembantu Pengurusan Murid boleh digunakan bagi melancarkan lagi sesi PdP. 

 

 

1.7.7 Tingkatan Dua 

 

Merujuk kepada tahap murid yang sedang mengikuti Program Pendidikan Khas Integrasi. 

Bagi murid berkeperluan khas, penetapan kumpulan atau kelas pembelajaran tidak dibuat 

berdasarkan peringkat umur, seperti mana yang diamalkan bagi murid di aliran perdana. 

Berdasarkan Bahagian Pendidikan Khas (2015), saringan terhadap murid berkeperluan 

khas dijalankan melalui ujian diagnostik. Ujian diagnostik ini lebih berfokuskan kepada 

domain kognitif iaitu kemahiran membaca, menulis dan mengira. Penilaian terhadap 

penguasaan domain psikomotor murid pula ditentukan berdasarkan pemerhatian guru.  

 

Seterusnya, berdasarkan keputusan ujian diagnostik ini, murid dikategorikan 

kepada murid berkefungsian tinggi, sederhana dan rendah. Murid berkefungsian sederhana 

dan rendah akan diagihkan mengikut kumpulan atau kelas di PPKI. Bagi murid 

berkefungsian tinggi pula, sekiranya mereka memenuhi syarat-syarat kemasukan, mereka 

perlu ditempatkan ke Program Pendidikan Inklusif (Bahagian Pendidikan Khas, 2018).  

 

 

1.8 Rumusan 

 

Pentaksiran Bilik Darjah merupakan suatu amalan yang dilaksanakan secara berterusan 

bagi semua mata pelajaran. Tujuan pelaksanaan PBD bukanlah untuk membandingkan 

tahap penguasaan antara seorang murid dengan murid yang lain, tetapi ia bertujuan untuk 

melihat perkembangan kemajuan murid dalam pembelajaran di samping membantu guru 

menambah baik pengajaran mereka. Namun, terdapat beberapa kekangan yang dihadapi 

oleh guru sejak PBD mula dilaksanakan. Dengan tercetusnya idea untuk membina IP-

MBK, diharapkan ianya dapat membantu guru melaksanakan pentaksiran dengan lebih 

tepat dan berkesan. 

 

 

 




